
Jansen, Ena. 1996. Afstand en verbintenis.
Pretoria : Van Schaik Akademies. 354 p. Prys: R79.95. ISBN 0627 021352.

Elisabeth Eybers se unieke posisie en status in die Afrikaanse en Nederlandse 
letterkunde was die aanleiding vir Ena Jansen se doktorale studie wat uiteindelik 
op hierdie publikasie uitgeloop het.

Hoewel die boek deurgaans fokus op die poësie van Eybers, is daar ’n byna 
biografiese inslag omdat die aandag gevestig word op die konsekwensies vir die 
poësie van bepaalde biografiese omstandighede van die digteres. Op dié manier 
word boeiende agtergrondinligting oor die gedigte self, oor die uitgewers en 
uitgewerye met wie Eybers saamgewerk het en oor Eybers se Nederlandse 
leefwêreld gegee. Daar word van verskillende soorte bronne gebruik gemaak, 
waarvan onderhoude met Eybers my veral geinteresseer het. Verder word aandag 
gegee aan meer tegniese aspekte van Eybers se poësie, die verhouding en invloed 
van die Nederlandse omgewing en taal op haar taalgebruik en die verhouding 
tussen die poesie en die twee potensiële lesersgemeenskappe. Die boek word 
afgesluit met ’n hoofstuk wat die sentrale tematiek in die bundels Respyt (1993) 
en Nuweling (1994) bekyk.

Hen van die bates van die boek is dat Jansen daarin slaag om wetenskaplik te bly 
terwyl sy soepel en gemaklik formuleer. Die inligting word byna verhaalmatig 
georden en dit hou die geweldige hoeveelheid inligting nie net verteerbaar nie, 
maar maak die boek toeganklik en besonder aantreklik. Hierdie werk oor 
Elisabeth Eybers is myns insiens ’n waardige bydrae tot die korpus van studies 
oor Eybers, maar meer nog, dit bevat belangrike aksente wat die inkorporering 
van biografiese en ander buite-literêre materiaal in literêre studies betref Op dié 
manier kom ’n soepel en toeganklike literêre studie tot stand wat vir sowel die 
wetenskaplike, die student en die gewone leser boeiend en bevredigend sal wees.

Smit, Johannes A., Van Wyk, Johan & W ade, Jean-Philippe 
(eds.). 1996. Rethinking South African Literary History.

Durban : Y Press Prys: R95 00. ISBN 1-875094-05-9.

Die Centre fo r  (he Study o f  Southern African Literature and Languages het in 
1994 tot stand gekom aan die Universiteit van Durban-Westville en in Mei 1995 
is ’n seminaar gehou om die terrein van die literêre geskiedskrywing in ’n 
veeltalige demokratiese Suid-Afrika te verken. Rethinking Southern African

Literary History is ’n versameling van die referate wat tydens hierdie byeenkoms 
gelewer is.

Die iiele toneel van die literatuurgeskiedskrywing word in die bundei onder oe 
geneem en die terrein word verken vanuit verskiilende perspektiewe. Daar is in 
die essays besinning oor die konsepte en die terminologie in terme waarvan die 
literatuurgeskiedskrywing as ’n projek in die nuwe Suid-Airikaanse bestel 
aangepak sou kon word en konsepte soos nasie, kultuur en literaluur word 
telkens omskryf. Die projek om ’n nuwe relevante en dinamiese bestel ten 
opsigte van literatuurgeskiedskrywing te betree, vereis ’n verkenning en kritiese 
beskouing van kwessies soos die meertalige aard van die samelewing, die aflê 
van die apartheidsverlede, die vestiging van ’n stel nuwe opvattings en die 
daadwerklike totstandkoming van ’n omvattende en inklusiewe literêre 
geskiedenis.

Die bydraes kom uit verskiilende taalgebiede en kulture en fokus op verskiilende 
aspekte van die breë problematiek. Oor die geheel beskou, kom ’n uiters aktuele 
onderwerp hier aan die bod en dit word op wetenskaplike wyse behandel deur 
insigte uit verskiilende wetenskaplike denkpatrone te gebruik. Die boek maak ’n 
belangrike bydrae tot ’n kemkwessie in die kontemporêre literatuurstudie en 
behoort as ’n belangrike bron by die bestudering van literatuurgeskiedskrywing as 
sodanig, maar ook by enige relevante kontemporêre visie op die literatuurstudie 
in Suid-Afrika gebruik te word.

